JUANTXO GOROSTIDI ETXEBERRIA

Arratsalde on, guztioi:

Hirugarrenez, hirugarren urtez jarraian Urnietar Prestu berri baten izendapena egitera lerratu zen Iñistorra Euskaltzaleen Biltzarra 2010. urte hasieratik. Badira urnietar gutxi batzuk nahikoa merezimendu dutenak gure iritziz sari hori jasotzeko. Dagoeneko, Martxeli Gorritik eta Praixku Belauntzaranek ongi merezirik jaso dute aurreko bi urteetan. Aurten, proposamenak jaso ondoren, urtean zehar lagun gutxi batzuen merezimenduak aztertzen ibili da sei lagunek osaturiko epaimahaia, eta, azkenik, gaur sarituko duguna hautatu du aho batez, bere merezimendu nagusia izanik, euskal kirolerako eta, bereziki, euskal txirrindularitzarako hogei urteko ibilbide eredugarria, oso aintzakotzat hartzeko modukoa egin izana ziklo-krosean txirrinduaren gainean. 

Tarteka zirikatu egiten dute, baita etxekoek ere, esanez ez dela urnietarra, Donostian jaio eta Usurbilen bizi dela ezkonduz geroztik aspaldiko urteetan, baina bera eta bere ibilbidea ezagutu zutenek badakite, baita berak argi utzi ere urnietan egin zela gizon eta txirrindulari, eta urnietarra dela gogoz eta bihotzez. Urnietartzat izan dute beti, nongotzat bestela, txirrinda gainean bere ibilbidea ezagutu zuten urnietarrek ere.  

Jaio Añorgan jaio zen, baina mutiko zela etorri zen familia Urnietara; lehen-lehenik Arantzibi baserrira eta, ondoren, Garmendira. Oraindik mutikoa zen txirrindurako zaletasunak harrapatu zuenean, eta bere lehenengo lasterketak hamabost urterekin egin zituen, baita irabazi ere. Zaletasunak ziklo-krosera eraman zuen laster, garai haietan ziklo-krosa baitzuten euskaldun askok gogoko, gure mendi, aldapa eta belaze sarri lokaztuetan barrena txirrindulariak bizikleta gainean edo bizikleta bizkarrean zutela lasterketan ikustea; hamaika ziklo-kros lehia antolatzen zen gurean. 

Eta gaur omentzen dugun urnietarrak txirrindularitza mota horretan gailurra jo zuen, gipuzkoar, euskaldun eta atzerriko zaletu askoren gozamenerako. Esan dugun bezala, 1960. urtean hasi zen txirrindulari bezala lehiatzen eta 1980. urtean utzi zuen, hogei urte txirrinda gainean eman ondoren oso ibilbide oparoa osatzeraino: Espainiako Txapelketa 18 aldiz korritu eta hirutan irabazi izana –beste bederatzitan bigarren izan zen–; edo Munduko txapelketan 12 alditan jardun izana eta posturik onena zortzigarrena lortu izana dira ibilbide oparo hori laburbiltzen duten bi emaitzarik aipagarrienak. Baina, bien bitartean, zenbat lasterketa gure herriko bide eta lokatzetan barrena.

Gainera, Gipuzkoan Ziklo-kroseko urrezko domina izan zen eta Estatu espainiarrean zilarrezkoa. Migelmari Lasarekin batera Euskadiko Sei Orduetan omenaldia jaso zuen txirrindulari euskaldun bakarra izan da. Urnietan bere izena daraman lagunarteak oraindik orain txirrindularitzazaleei gogorarazten digu bere garaian zenbateko oihartzuna eta erakarmena izan zuen txirrindulari urnietar handiak.
Beraz, gaur omentzen dugun gizon hori, kirolari hori, txirrindulari hori, bizikleta gainean ezagutu zutenen gogoan josirik dago; bide eta bidezidor lokaztuen ertzeetan ehundaka lagun biltzen zirenean txirrindulari haiek lanean ikusteko, Gorostidi zen ahaleginaren, neke garbi eta saiatuaren, kirolzaletasun jatorraren eredu eta ispilu. Ongi gogoan dugu orduan haur ginenok nola inguratzen ginen bere etxe-atariraino berak sinaturiko biseraren baten bila. ..

Kirolari saiatua eta apala, indar eta kemen erakustaldi bikainak eskaini zituena bere garaiko Basualdo, González, Wolff eta beste hainbat txirrindulariekin lehian. horixe zen gaur omentzen ari garen urnietarra; horixe zen Juantxo Gorostidi Etxeberria.

Ezaguna da Bahamontesekin izan zuen ateraldia, bere izaera eta nortasunaren adierazgarri: La Casera-Bahamontes taldearekin fitxa profesionala egitea eskaini zioten eta baiezkotan, bera eta beste korrikalari batzuk garaje handi batera deitu zituzten elkarrizketatzeko. Banan-bana bulego batera igoarazi zituzten. Juantxon txanda izan zenean, igo zen bulegora eta eseri zen Federico Martín Bahamontes txirrindulari mitikoaren aurrean, hura baitzen taldearen jabeetakoa. ¿Tú cuánto quieres? galdetu zion Bahamontesek Juantxori, eta honek lehor zera erantzun: ¡Págame lo que valgo! 

¿Cómo?, zuzendu zitzaion bahamontes berriz, eta Gorostidik bereari eutsi: ¡Pues eso, que me pagues lo que valgo! Eta horixe egin zuen Toledoko Arranoak, Gorostidiri egin zion fitxarik altuena, orduantxe esan zion bezala zera zelako: El único que no ha venido con pretensiones...
Gaur egun, ziklo-krosak ez dauka, ezta gutxiagorik ere, hirurogei eta hirurogeita hamarreko urte haietan izan zuen indarra eta oihartzuna, krisi sakonean sartu baitzen. Baina urte asko joan diren arren txirrindularitza utzi zuenetik, asko dira Gorostidi urnietarraren irudia begirunez eta miraz gogoratzen dutenak, oroiminez haren ibilerak gogoratzen dituztenak, eta arrazoi horiek izan dira Iñistorra Euskaltzaleen Biltzarra bultza dutenak ohorezko omenaldi honen bitartez bere jarduna eskertzera eta kirolari-ibilbide luze haren oroitzapena bizirik mantentzera.

Horregatik eskaini nahi dizugu gaur, Juantxo, izendapen hau, sari hau, urnietarrak zurekin zorretan gaudelakoan. Har ezazu gure esker onaren erakusgarri. Zorionak.

Urnieta, 2010, irailak 29.

